
 
ᓄᓇᕗᒻᒥ ᐱᖓᔪᐊᓂ  

ᒪᓕᒐᓕᐅᖅᑏᑦ ᐱᖓᔪᐊᓂ  

ᑲᑎᒪᕐᔪᐊᕐᓂᖏᑦ 

 

ᒪᓕᒐᓕᐅᖅᑎᑐᐃᓐᓇᐅᑉ ᐱᖁᔭᒃᓴᖓ 

ᕌᓐ ᐃᓕᐊᑦ (ᖁᑦᑎᒃᑐᖅ) 

ᓂᕿᓂᒃ ᑐᓐᓂᖅᑯᑎᖃᕐᓂᕐᒧᑦ ᐱᖁᔭᕐᔪᐊᖅ 

 

ᓇᐃᒡᓕᑎᖅᓯᒪᔪᑦ 

 

 
ᐅᓇ ᐱᖁᔭᒃᓴᖅ ᐊᑐᖅᐳᖅ ᐃᓄᖕᓄᑦ ᓂᕿᓂᒃ ᑐᓐᓂᖅᑯᑎᖃᖃᑦᑕᖅᑐᓄᑦ ᑐᓂᐅᖅᑲᐃᖃᑦᑕᖅᑐᓄᓪᓘᓐᓃᑦ, ᐊᒻᒪ 

ᐸᓯᔭᒃᓴᓐᖑᖅᑎᑕᐅᔪᓐᓇᐃᓪᓕᑎᑕᐅᓂᖏᑦ ᐋᓐᓂᐊᑖᕐᓂᕐᒧᑦ, ᐋᓐᓂᕐᓂᕐᒧᑦ, ᐃᓅᔪᓐᓃᕐᓂᕐᒧᑦ ᐅᕝᕙᓘᓐᓃᑦ ᐊᓯᖏᓐᓄᑦ 

ᐋᓐᓂᕈᑕᐅᔪᓐᓇᖅᑐᓄᑦ ᓂᕿᓂᒃ ᓂᕆᓂᒃᑯᑦ, ᑭᓯᐊᓂ ᑖᓐᓇ ᐃᓄᒃ ᐱᔮᕆᓗᓂ ᐋᓐᓂᖅᓯᓇᓱᖕᓂᖅᐸᑦ ᐅᕝᕙᓘᓐᓃᑦ 

ᐅᔾᔨᖅᓱᑦᑎᐊᓐᖏᓗᐊᕐᓗᓂ ᑐᓐᓂᖅᑯᑎᖃᕐᓂᖅᐸᑦ ᑐᓂᐅᖅᑲᐃᓐᓂᖅᐸᓪᓘᓐᓃᑦ ᓂᕿᓂᒃ.  ᐊᔾᔨᐸᓗᖏᑦ ᐱᖁᔭᑦ ᐊᑐᖅᑐᑦ ᑲᑎᒪᔨᓄᑦ, 

ᑲᒪᔨᓄᑦ, ᑭᒡᒐᖅᑐᐃᔨᓄᑦ, ᐃᖅᑲᓇᐃᔭᖅᑎᓄᑦ ᐊᒻᒪ ᐊᑭᓕᖅᓱᖅᑕᐅᓐᖏᓪᓗᑎᒃ ᐃᖅᑲᓇᐃᔭᖃᑦᑕᖅᑐᑦ ᑎᒥᓐᖑᖅᑎᑕᐅᓯᒪᔪᓄᑦ ᓂᕿᓂᒃ 

ᑐᓐᓂᖅᑯᑎᖃᖃᑦᑕᖅᑐᓄᑦ ᑐᓂᐅᖅᑲᐃᖃᑦᑕᖅᑐᓄᓪᓘᓐᓃᑦ. 

 

 

 

 
ᖃᐅᔨᒃᑲᐅᑦ ᐅᓪᓗᖓ 

 

ᓯᕗᓪᓕᕐᒥᒃ 

ᐅᖃᓕᒫᖅᑕᐅᔪᖅ 

 

ᑐᒡᓕᐊᓂ 

ᐅᖃᓕᒫᖅᑕᐅᔪᖅ 

 

ᑲᑎᒪᔨᕋᓛᖑᐃᓐᓇᖅᑐᑦ 

ᐅᓂᒃᑳᓕᐊᖏᑦ 

 

ᑲᑎᒪᑐᐃᓐᓇᕐᓂᒃᑯᑦ 

ᐅᓂᒃᑳᓕᐊᑦ 

 

ᐱᖓᔪᐊᓂ 

ᐅᖃᓕᒫᖅᑕᐅᔪᖅ 

 

ᐊᖏᖅᑕᐅᓂᖓᑕ 

ᐅᓪᓗᖓ 

 

 

 

 

 

 

 

 

 

 

 

 

 

 

 

 

 

 

 

 

 

 

 
 

ᐊᑦᓇ ᐃᒃᕼᐃᕙᓚᒃ ᐃᓚᐃᔭᔅ, ᓄᓇᕗᒻᒥ ᐃᓕᓴᕆᔭᐅᔾᔪᑎᑖᖅᓯᒪᔪᖅ 

ᓄᓇᕗᑦ ᑲᒥᓴᓇᖓᑦ 

ᓂᕿᓂᒃ ᑐᓐᓂᖅᑯᑎᖃᕐᓂᕐᒧᑦ ᐱᖁᔭᕐᔪᐊᖅ 

 

 
ᓄᓇᕗᑦ ᑲᒥᓴᓇᖓᑦ, ᒪᓕᒐᓕᐅᖅᑎᓂᒃ ᖃᐅᔨᒪᔨᑕᖃᖅᖢᓂ ᐊᒻᒪ ᐊᖏᖅᑕᐅᓪᓗᓂ, ᐅᑯᓂᖓ 

ᐊᑐᓕᖅᑎᑦᑎᕗᖅ: 

 

 

ᑐᓐᓂᖅᑯᑎᖃᖅᑑᑉ ᐸᓯᔭᒃᓴᐅᔪᓐᓇᕐᓂᖓ 

1. ᐃᓄᒃ ᓂᕿᓂᒃ ᑐᓐᓂᖅᑯᑎᓕᒃ, ᐅᕝᕙᓘᓐᓃᑦ ᓂᕿᓂᒃ ᑐᓐᓂᖅᑯᑎᕕᓂᕐᓂᒃ ᑐᓂᐅᖅᑲᐃᔪᖅ, ᐊᓯᒧᑦ 

ᐸᓯᔭᒃᓴᓐᖑᖅᑎᑕᐅᓂᐊᓐᖏᓚᖅ ᐋᓐᓂᐊᓕᕐᓂᕐᒧᑦ, ᐋᓐᓂᕐᓂᕐᒧᑦ, ᐃᓅᔪᓐᓃᕐᓂᕐᒧᑦ ᐅᕝᕙᓘᓐᓃᑦ ᐊᓯᐊᒍᑦ 

ᐋᓐᓂᖅᓯᓂᕐᒧᑦ ᓂᖀᑦ ᓂᕆᔭᐅᓂᖏᓐᓄᑦ, ᑭᓯᐊᓂ ᐃᒪᐃᓐᓂᖅᐸᑦ 

(a) ᓂᖀᑦ ᐱᐅᓐᖏᑦᑐᒥᒃ ᐃᓚᐅᖅᑐᖅᑕᐅᓐᓂᖅᐸᑕ, ᓱᕈᖅᓯᒪᓐᓂᖅᐸᑕ ᐅᕝᕙᓘᓐᓃᑦ ᐃᓄᖕᒧᑦ 

ᓂᕆᔭᒃᓴᐅᓐᖏᓐᓂᖅᐸᑕ; ᐊᒻᒪ 

(b) ᓂᖀᑦ ᑐᓐᓂᖅᑯᑕᐅᑎᓪᓗᒋᑦ ᑐᓂᐅᖅᑲᖅᑕᐅᑎᓪᓗᒋᓪᓘᓐᓃᑦ, ᑖᓐᓇ ᐃᓄᒃ ᓇᓕᐊᑐᐃᓐᓇᕐᓂᒃ 

ᐅᑯᓂᖓ ᐊᑐᕐᓂᖅᐸᑦ 

(i) ᓂᕿᓂᒃ ᓂᕆᔪᖅ ᐱᔮᖅᑯᒧᑦ ᐋᓐᓂᕋᓱᖕᓂᖅᐸᐅᒃ, ᐅᕝᕙᓘᓐᓃᑦ 

(ii) ᐊᓯᒥᑕ ᐊᑦᑕᓇᔾᔭᐃᖅᑕᐅᓯᒪᔭᕆᐊᖃᕐᓂᖏᓐᓂᒃ ᐅᔾᔨᖅᓱᑦᑎᐊᓐᖏᓗᐊᖅᐸᑦ 

 

ᑲᑎᒪᔩᑦ, ᑭᒡᒐᖅᑐᐃᔩᑦ ᐊᓯᖏᓪᓗ ᐸᓯᔭᒃᓴᐅᔪᓐᓇᕐᓂᖏᑦ 

2. ᑲᑎᒪᔨ, ᑲᒪᔨ, ᑭᒡᒐᖅᑐᐃᔨ, ᐃᖅᑲᓇᐃᔭᖅᑎ ᐅᕝᕙᓘᓐᓃᑦ ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᖅᑐᑦ 

ᑎᒥᓐᖑᖅᑎᑕᐅᓯᒪᔪᒧᑦ ᑯᐊᐳᕇᓴᓄᓪᓘᓐᓃᑦ ᓂᕿᓂᒃ ᑐᓂᐅᖅᑲᐃᖃᑦᑕᖅᑐᓄᑦ, ᐅᕝᕙᓘᓐᓃᑦ 

ᑐᓐᓂᖅᑯᑎᕕᓂᕐᓂᒃ ᓂᕿᓂᒃ ᑐᓂᐅᖅᑲᐃᖃᑦᑕᖅᑐᖅ, ᓇᖕᒥᓂᖅ ᐸᓯᔭᒃᓴᓐᖑᖅᑎᑕᐅᔪᓐᓇᓐᖏᓚᖅ 

ᐋᓐᓂᐊᓕᕐᓂᕐᒧᑦ, ᐋᓐᓂᕐᓂᕐᒧᑦ, ᐃᓅᔪᓐᓃᕐᓂᕐᒧᑦ ᐅᕝᕙᓘᓐᓃᑦ ᐊᓯᐊᒍᑦ ᐋᓐᓂᖅᓯᓂᕐᒧᑦ ᓂᖀᑦ 

ᓂᕆᔭᐅᓂᖏᓐᓄᑦ, ᑭᓯᐊᓂ ᐃᒪᐃᓐᓂᖅᐸᑦ  

(a) ᓂᖀᑦ ᐱᐅᓐᖏᑦᑐᒥᒃ ᐃᓚᐅᖅᑐᖅᑕᐅᓐᓂᖅᐸᑕ, ᓱᕈᖅᓯᒪᓐᓂᖅᐸᑕ ᐅᕝᕙᓘᓐᓃᑦ ᐃᓄᖕᒧᑦ 

ᓂᕆᔭᒃᓴᐅᓐᖏᓐᓂᖅᐸᑕ; ᐊᒻᒪ 

(b) ᓂᖀᑦ ᑐᓐᓂᖅᑯᑕᐅᑎᓪᓗᒋᑦ ᑐᓂᐅᖅᑲᖅᑕᐅᑎᓪᓗᒋᓪᓘᓐᓃᑦ, ᑲᑎᒪᔨ, ᑭᒡᒐᖅᑐᐃᔨ, 

ᐃᖅᑲᓇᐃᔭᖅᑎ ᐅᕝᕙᓘᓐᓃᑦ ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᖅᑐᖅ 

(i) ᑕᐃᒫᑦᑎᐊᖑᓐᖏᑦᑐᖅ ᐱᐅᓯᖃᕐᓗᓂ ᑲᒪᓐᓂᖅᐸᑦ, 

(ii) ᑲᑎᒪᔨᐅᓂᕐᒥᒍᑦ, ᑭᒡᒐᖅᑐᐃᔨᐅᓂᕐᒥᒍᑦ, ᐃᖅᑲᓇᐃᔭᖅᑎᐅᓂᕐᒥᒍᑦ ᐅᕝᕙᓘᓐᓃᑦ 

ᐊᑭᓕᖅᓱᖅᑕᐅᓐᖏᓪᓗᓂ ᐃᖅᑲᓇᐃᔭᖅᑎᐅᓂᕐᒥᒍᑦ ᐱᔭᒃᓴᖅᑖᕆᓯᒪᔭᒥᓂᒃ 

ᐅᖓᑕᐅᔾᔨᓗᐊᕐᓗᓂ ᐱᓕᕆᓐᓂᖅᐸᑦ, ᐊᒻᒪ 

(iii) ᓇᓕᐊᑐᐃᓐᓇᖅ 

 (A) ᓂᕿᓂᒃ ᓂᕆᔪᖅ ᐱᔮᖅᑯᒧᑦ ᐋᓐᓂᕋᓱᖕᓂᖅᐸᐅᒃ, ᐅᕝᕙᓘᓐᓃᑦ 

(B) ᐊᓯᒥᑕ ᐊᑦᑕᓇᔾᔭᐃᖅᑕᐅᓯᒪᔭᕆᐊᖃᕐᓂᖏᓐᓂᒃ ᐅᔾᔨᖅᓱᑦᑎᐊᓐᖏᓗᐊᖅᐸᑦ 

 

ᐊᑐᓐᖏᑦᑐᑦ 

3. ᐅᓇ ᐱᖁᔭᕐᔪᐊᖅ ᐊᑐᓐᖏᑦᑐᑦ ᐃᓄᖕᓄᑦ ᑐᓐᓂᖅᑯᑕᐅᖃᑦᑕᖅᓯᒪᔪᕕᓂᕐᓂᒃ ᓂᕿᓂᒃ ᑐᓂᐅᖅᑲᐃᔨᐅᔪᓄᑦ 

ᑮᓇᐅᔭᓕᐅᕋᓱᐊᕈᑎᒋᓗᒋᑦ. 

 

 

  


